
Angerlarsimaffik Isikkivimmi immikkoortortami ma­

toqqasumi OPCAT malillugu misissuinermi nalunaarusiamut 

missingiut  

1. Aallaqqaasiut 

Misissuiartortitat Inatsisartut ombudsmandianeersut Angerlarsimaffik 

Isikkivimmi (matuma kingorna Isikkivik) Sisimiuniittumi siumut ilisimatitsissu­

taareersutut misissuineq 11. aamma 12. september 2024-mi ingerlappaat. Misis­

suineq ombudsmandip sulineranut ilaatillugu ingerlanneqarpoq, misissuineq om­

budsmandip OPCAT pillugu isumaqatigiissummut ilassut tunngavigalugu nuna 

tamakkerlugu pinaveersaartitsisutut sulineranut ilatillugu ingerlanneqarpoq, taa­

maalillunilu naammagittaalliuummik tunngaveqarnani ingerlanneqarluni.  

 

Nalunaarusiap ilanngussartaa misissuinermi inatsisitigut tunngavigineqartut paa­

sissutissat pillugit innersuussutigaara. 

 

Immikkoortortami matoqqasumi OPCAT malillugu misissuinermut ataqatigiisil­

lugu immikkoortortami ammasumi misissuineq aamma ingerlanneqarpoq, taas­

suma misissuinermi nalunaarusiartaa immikkut suliarineqarpoq. 

 

Ombudsmandeqarfimmiit misissuisut tassaapput ombudsmandi Gedion Jeremi­

assen, immikkut siunnersorti Henrik Bach, fuldmægtigi Luna Hansen aamma oqa­

lutsit pisortaat Karoline Lyberth. Taakku saniatigut nakorsaaneq Karin Meyer 

Dansk institut mod tortur (DIGNITY)-meersoq aamma naalagaaffik tamakkerlugu 

pisortaq Pernille Boye Koch Institut for menneskerettighedermeersoq.  

 

18. december 2025 

 

All. nr./brevnr.: 

2024-900-0002-29 

Sull./sagsbeh.: HB 

Isumaginninnermut Aqutsisoqarfimmi allaffiup pisortaata Nivikka Witjesip Ulloq 

Unnuarlu Inissitsiterinermullu Immikkoortortaqarfimmit misissuinerup ilaa najuf­

figivaa. 

 

Qulequttat misissuinermi oqaloqatigiissutigineqartut ilaannaat nalunaarusiami 

matumani ilanngunneqarput. 

 

Isikkivik aamma Isumaginninnermut Aqutsisoqarfik nalunaarusiaagallartumi mis­

singiutaagallartumut oqaaseqaateqarnissaminnut periarfissinneqarnikuupput. 

 

Isumaginninnermut Aqutsisoqarfiup oqaaseqaatai e-mailikkut 9. oktober 2025-

mi tiguakka. Oqaaseqaatit pisariaqassusiat naapertorlugu nalunaarusiamut ilan­

ngunneqarput. 

 

2. Misissuinerup piareersarneqarnera ingerlanneqarneralu 

 

Isikkivik misissuissamaarnermik oqarasuaatikkut 2. maj 2024-mi kalerrinneqar­

poq, misissuinerlu pillugu paasissutissat amerlanerusut allakkatigut 12. august 

2024-meersutigut tigullugit. 

 

Peqatigitillugu Isikkivik noqqaaffigivara, sulisut tamaasa, najugaqartut aamma 

ilaqutaasut misissuineq aamma misissuiartortunik oqaloqateqarnissaminnut 

periarfissaqarnerat pillugu ilisimateqqullugit. 

 

Isumaginninnermut Aqutsisoqarfik e-mailikkut 12. august 2024-mi misissuiart­

orniarneq pillugu ilisimatinneqarpoq. Peqatigitillugu neqeroorutigaara, Isumagin­

ninnermut Aqutsisoqarfik alaatsinaatsutut misissuinerup ilaanut siumut isumaqa­

tigiissutaareersumut peqataasinnaasoq, noqqaassutigaaralu Isumaginninnermut 

Aqutsisoqarfik taamaliornissamik kissaateqarpat ilisimateqqullunga. 

 

Misissuinissaq sioqqullugu Isikkivimmit, angerlarsimaffik najugaqartullu pillugit 

atortunik assiginngitsunik allakkatigut tigusaqarpunga. 

 

Misissuinermi misissuiartortunit Isikkivimmi pisortaqatigiit oqaloqatigineqarput, 

sinniisuutitat tassaallutik pisortaagallartoq, immikkoortortami matoqqasumi 

aqutsisoq kiisalu immikkoortortami ammasumi tullersorti. Taakkua saniatigut mi­

sissuiartortunit ataasiakkaarlugit oqaloqatigineqarput sulisut arfineq marluk, na­

jugaqartut pingasut ilaqutaasullu marluk.  

 

Aamma Isikkiviup initai misissuiartortunit aamma misissorneqarput.  

 

3. Isikkivik pillugu ataatsimut oqaatigisassat 

 

Isikkivik ulloq unnuarlugu paaqqinniffiuvoq Namminersorlutik Oqartussanit pig­

ineqartoq Sisimimiuniittoq.  

 

Isikkivik ammasumik matoqqasumillu immikkoortortaqarpoq, illup qaliaqanngit­

sup isuini uiguleriillutik inissitaapput ataatsimut isaariaqarlutik. Immikkoortortat 

immikkut tamarmik ataatsimoorussamik igaffeqarput, nerisarfik isersimaar­

tarfillu, sulisunut allaffik, kiisalu perusuersartarfiit uffarfiillu suiaassuseq malillugu 

immikkoortitat. Najugaqartut tamarmik immikkut ineeraqarput. Immikkoortor­

taqarfimmi matoqqasumi timersornermut sungiusartarfeqarpoq sungiusar­

nissamut atortulersukkamik, silami ungalusamik sammisassaqartitsiveqarpoq, 

immikkoortortaq matoqqasummit toqqaannaq anillaffiusinnaasoq, taamaalillutik 

inissinneqarsimasut silami sammisassaqartinneqarsinnaallutik. 

 

Taassuma saniatigut sanileralugu illu immikkoortoq angerlarsimaffimmut atasoq 

pigineqarpoq, najugaqartunut ini sammisassaqartitsivik, allaffiit ataatsimiit­

tarfillu. Misissuiartornerup nalaani angerlarsimaffik nunaminertamut atasumik il­

lumik allamik aliikkutaralugu sammisassanut sannavimmik pilersinniarneqalerut­

torpoq. 

 

Immikkoortortaqarfimmi matoqqasumi sullitat tassaapput meeqqat inuusuttullu 

12-17-inik ukiullit. Immikkoortortaqarfimmi matoqqasumi meeqqat inissin­

neqarsinnaapput meeqqat tapersersorneqarnissaannut Inatsisartut inatsisaat nr. 

20, 26. juni 2017-imeersoq malillugu (matuma kingorna isumaginninnikkut inis­

sitatut taanneqartartussaq) aamma tamanna pillugu eqqartuussisarnermi inat­

sisip aamma pinerluttulerinermi inatsisip aalajangersagai malillugit (matuma 

kingorna eqqartuussuteqarnikkut inissitatut taaneqartartussaq). 

Immikkoortortami ammasumi sullitat tassaapput meeqqat inuusuttullu 8-18-inik 

ukiullit, kiisalu inuusuttumut suliniuteqareernermi malitseqartitsinermi 18-23-nik 

ukiullit. 

 

Angerlarsimaffik inunnut qulinut inigineqarnissaminut akuerisaavoq, taakkunan­

nga sisamat immikkoortortami matoqqasumi, immikkoortortamilu ammasumi 

arfinillit. 

 

Misissuinerup nalaani Isikkivimmi najugaqartut arfiniliupput, taakku saniatigut 

taamaalinerani ataaseq angerlarsimaffimmiigani. Isikkivimmi najugaqartut  

ataatsimoortikkaanni taakkunannga najugaqartut tallimat immikkoortortami am­

masumi najugaqarput ataaserlu immikkoortortami matoqqasumi inissinneqarsi­

malluni. 

 

Piffissami misissuiffiusumi angerlarsimaffimmi sulisut 25-upput immikkoortor­

tanut taakkununnga marlunnut agguarneqarsimallutik pisortaqatigiit ilanngul­

lugit. Misissuisoqareernerata kingorna Isumaginninnermut Aqutsisoqarfik aqut­

sisuugallartussamik nutaamik toqqaasimavoq. 

 

4. Ombudsmandip pingaarnerusutigut naliliinera 

 

Pingaarnertut maluginiarpara Isikkivimmi pisortaqatigiit sulisullu sapinngisartik 

tamaat atorlugu najugaqartunut toqqissisimanartumik naleqqutumillu 

sinaakkuteqartitsiniarsarisut, aamma sulisut naatsorsuutigineqarnertik sinner­

lugu najugaqartut atugarissaarnissaat qulakkeerniartaraat. 

 

Aamma maluginiarpara, siunissami angerlarsimaffimmit pissaanermik atuisarneq 

pillugu ukkatarinninniartut, tassunga ilanngullugu sulisut ataatsimiittarnerini pis­

saanermik atuisarneq pillugu inatsisip sammineqartarnissaanik. 

 

Maluginiarpara immikkoortortat alianaatsuutinniarneqartut angerlarsimaffip­

palaartumillu pisatsersugaallutik. 

 

Najugaqartoq misissuiartortunit oqaloqatigineqartup pingaarnertut Angerlarsi­

maffimmi matoqqasumi najugaqarnerminik naammagisimaarinnippoq, kiisalu 

meeqqanik immikkoortortami allanik ujartuivoq meeqqanik inuusuttunillu allanik 

immikkoortumi inissinneqarsimasoqanngimmat.  

  

Pissutsit arlallit oqaaseqaateqarnissannut pissutissaqalersippaannga. Taakku tul­

liuttuni immikkoortuni 5-imiit 9-imut allaaserineqassapput. 

 

5. Pissaanermik atuineq pillugu tunniussisarneq tiguneranullu upper-

narsaaneq 

 

5.1. Misissuinerup nalaani pisortaqatigiinnit oqaatigineqarpoq, sulisut inissin­

neqarsimasunut pissaanermik atuinissaminnut ilitsersorneqartartut taamatullu 

Isumaginninnermik suliassaqarfimmi pissaanermik atuineq pillugu Inatsisartut 

inatsisaat (matuma kingorna pissaanermik atuinermi inatsit) nr. 8, 20. juni 2022 

malillugu ilinniartinneqartartut. 

 

Pisortaqatigiinnit oqaatigineqarpoq pissaanermik atuinermi inatsisip assilinera 

sulisunut tunniunneqartartoq, kisiannili siunnerusukkulli inatsisip tigunerani  

uppernarsaallutik atsiortarsimanngitsut. 

 

5.2. Pissaanermik atuinermi inatsisip tiguneranut atsiornikkut uppernarsaateqar­

nissamik piumasaqaat aalajangersagaavoq § 2-mi, imatullu allassimasoqarpoq:   

”§ 2. Inatsisartut inatsisaanni matumani ilaatinneqarluni ulloq unnuarlu paaqqinnit­
tarfinni, najugaqarfinni illersugaasuni, ulloq unnuarlu neqeroorutini aamma utoqqarnik 
paaqqinniffinni, Inatsisartut inatsisaata massuma assilillugu sanaqqinneranik sulisut 
tamarmik tigusissapput taassumalu imarisai pillugit ilitsersuunneqassallutik. Sulisup 
tigusinini imarisaanillu ilitsersuunneqarnini pillugit uppernarsaammik allaganngorllugu 
atsiussaaq. 
Imm. 2. Inatsisartut inatsisaata massuma assilillugu sanaqqinneqarneranik tun­
niussinissaq imarisaalu pillugit ilitsersuinissaq aqutsisup taassumaluunniit tullersor­
taata pisussaaffigaa.” 

 

Pissaanermik atuineq pillugu inatsisip § 2-ani erserpoq, sulisup  
suliassaqarfigisassami inatsisaata massuma assilillugu sanaqqinneranik sulisut 
tamarmik tigusissapput taassumalu imarisai pillugit ilitsersuunneqassallutik, 
sulisup tigusinini imarisaanillu ilitsersuunneqarnini pillugit uppernarsaammik 
allaganngorllugu atsiussaaq. 

 

Tamatuma saniatigut aalajangersakkap oqaaseqaatitaani allassimavoq, ulloq  

unnuarlu angerlarsimaffinni, ulloq unnuarlu neqeroorutini aamma utoqqaarnut 

paaqqinniffiusuni sulisut sammisani suliaqarfiusuni aalajangersakkap  

siunertaanik paasinninnissaat. 

 

Naggataatigullu aalajangersakkap oqaarseqaatitaani ersersoq, sulisup Inatsisar­

tut inatsisaata assilineranik taamaallaat tunineqarnera naammanngilaq. Sulisoq 

malittarisassat atorneqarnissaannut aamma ilitsersorneqassaaq,  

taamaalilluni sulisup malittarisassat najugaqarfinni ataasiakkaani atorneqar­

nissaat paasissammagu. Atsiorlugu uppernarsaanermigut sulisup malittarisas­

sanik tigusisimanini paasinnissimaninilu uppernassassavaa. 

 

Misissuinerup nalaani pisortaqatigiinnit oqaatigineqarpoq, siunissami pisor- 

taqatigiinnit eqqumaffigineqassasoq, sulisut inatsimmik tigusisimanerminnik at­

siornermikkut uppernarsaallutik atsiortalissasut. 

 

Misissuinermi nalunaarusiaagallartumut Isumaginninnermut Aqutsisoqarfik  

e-mailikkut 9. oktober 2025-mi ilaatigut akissuteqarpoq, Isumaginninnermut 

Aqutsisoqarfimmit naalakkersuisoqarfimmut akisussaasuusumut tamanna inger­

lateqqinneqassasoq, tamatumani siunertarineqarluni ulloq unnuarlu angerlarsi­

maffinni sulisunut quppersagaliortoqarnissaa, taamaalilluni qulakkeerinnittus­

samik paasinartumik ersarissumillu pissaanermik atuisarneq pillugu inatsisip ilit­

sersuusiorfigineqarnissaa. 

 

Tamatuma saniatigut Isumaginninnermut Aqutsisoqarfimmit oqaatigineqarpoq 

aqutsisuugallartumit qulakkeerinniffigineqassasoq sulisut tamarmik pissaanermik 

atuineq pillugu inatsimmik ataavartumik ilinniartinneqartassasut, sulilerlaanullu 

aalajangersimasumik qularnaarinnissutaasumik periuserineqalissasoq sulisut nu­

taat inatsimmik tunineqartarnissaat paasinninnissaallu Isikkivimmilu periuutsinut 

atatillugu. 

 

Naggataatigullu Isumaginninnermut Aqutsisoqarfimmit oqaatigineqarpoq, ukia­

mut sulisut pissaanermik atuineq pillugu inatsimmik ilinniartitaanissaat piler­

saarutaasoq, tassungalu ilanngunneqassalluni pissaanermik atuinermi inatsisip 

paasineqarsimaneranut uppernarsaalluni atsiortitsineq. 

 

Paasissutissiissutigineqartut tusaatissatut tiguakka. 

6. Pissaanermik atuinerup nalunaarsorneqarnissaa nalunaarutigineqar-

nissaalu  

 

6.1. Isikkivimmi sulisut najugaqartumut pissaanermik atuigunik, pissaanermik 

atuineq nalunaarsorneqassaaq, ulloq unnuarlu angerlarsimmaffimmiillu tamanna 

ilaatigut kommunalbestyrelsimut aamma Naalakkersuisunut nalunaarutigineqas-

salluni. 

 

Pissaanermik atuinermi nalunaarsuisarneq aamma nalunaaruteqartarneq pillugit 

malittarisassat ersersinneqarput pissaanermik atuinermi inatsimmi kapitel 8 §§ 

19-22-mi.  

 

Pissaanermik atuinermi, qanoq pissaanermik atuisoqarnersoq nalunaarutiginnin­

nermi immersugassaq atorneqartussaq Isumaginninnermut Aqutsisoqarfiup nit­

tartagaani ersersinneqarpoq. 

 

Misissuinissaq sioqqullugu pissaanermik atuinermi, pissaanermik atuineq pillugu 

immersukkanik, piffissamut 2022-mi 2024-mut tunngasunik tigusaqarpunga mi­

sissuataarlugillu. 

 

Immersukkani paasissutissat aallaavigalugit naliliisinnaanngilanga, pisimasuni 

ataasiakkaani pissaanermik atuisimaneq naleqquttumik pissutissaqarsima-ner­

soq. 

 

Taamaattumik pissaanermik atuinermi nalunaarutiginninnerni immersukkat mi­

sissorneranni, pissaanermik atuinermi nalunaarsuinermi nalunaarutiginnin-ner­

milu malittarisassat malinneqarsimanersut misissussallugit aallussimavakka. 

 

Misissuinerup nalaani pissaanermik atuinermi nalunaarutiginninnerit immer­

sukkat tiguneqarsimasut, misissuiartortunit pisortaqatigiinnillu eqqartuiffig­

ineqarput. Maannakkut pisortaqatigiinnit oqqaatigineqarpoq, nalunaarsuinermi 

immersugassanik pissaanermik atorneqartoq pillugu taakkualu ingerlateqqin­

neqarnissaat pillugu atugassamik aalajangersimasumik pisortaasimasumit periu­

sissiortoqarsimanngitsoq. Tamatuma kingunerisimavaa immersugassat immer­

sorneqarsimasut naasiunneqartuaannannginnerinik, taamatullu aamma immer­

sugassat immersorneqarsimasut nalunaarsorneqartuaannannginnerinik. Taa­

maattumik nalornissutigineqarajuttarluni immersugassat immersorneqarsi-ma­

sut nalunaarsorneqarneri nassiunneqarsimanersut. Taamaattumik maannakkut 

pisortaqatigiit qularnaariniarlutik, siusinnerusukkut nalunaarsuinerit immer­

sorneqarsimasut nassiuteqqissimavaat.  

 

Tamatuma saniatigut pisortaqatigiinnit oqaatigineqarpoq, angerlarsimaffimmit 

salliutinneqartoq ataqatigiissaakkamik aaqqissuussinissaq suleriuseqarnissarlu, 

taamaalilluni pissaanermik atuinermi nalunaarutiginnittarnerit tamakkiisumik 

takuneqarsinnaanngortillugit. 

 

Angerlarsimaffiup pissaarnermik atuisarnermi nalunaarutiginnilluni immersug­

aataanik pisortaqatigiillu eqqartueqatiginerini pingaarnertut paasisara unnaavoq, 

Isikkivimmi sulisut pissaarnermik atuisarnermi nalunaarutiginnilluni immersug­

asassanik immersuisarsimasut peqqissaartumik ilumoorniaqqissaartumillu. 

 

Taamaattorli assigiinngitsut nalunaarsuisarnermi nalunaarutiginnittarnermili pis­

sutsit oqaaseqarfigissallugit pissutissaqartilersippaannga. Tamakku tulliuttuni 

eqqartorneqassapput. 

 

6.2. Pissaanermik atuineq pillugu inatsimmi § 19 malillugu pissaanermik atuinerit 

assigiinngitsut tamarmik ulloq unnuarlu angerlarsimaffimmit nalunaarsorneqass­

apput, kommunimilu najugaqarfigisami aamma kommunimi angerlarsimaf­

figisami kommunalbestyrelsimut aamma Naalakkersuisunut nalunaarutigi-neqar­

tussaapput. 

 

Pissaanermik atuinermi nalunaarutiginnillunilu immersukkat misissorneranni siu­

morpara, piffissaq eqqorlugu nalunaarsuisoqartarsimanngitsoq imaluunniit nalu­

naarutiginnittoqartarsimanngitsoq. Tamatuma saniatigut paasivara paasissutis­

sat pillugit nalunaarsuinermi ullulersorneri ersinngitsut. 

 

Paasisakka tamakku tulliuttuni eqqartussavakka.  

 



 
 

 

9 
 

6.2.1. Pissaanermik atuineq pillugu inatsimmi § 20-mi pineqartoq tassaavoq 

akuerisaasumik timikkut pissaanermik atuinerup nalunaarsorneqarnera. § 20, 

imm. 1-ip malitsigivaa, Ulloq unnuarlu paaqqinnittarfinni §§ 9-miit 11 ilanngul­

lugu paaqqinniffiup aqutsisuata, imaluunniit taassuma tullersortaata nalunaaqut­

tap akunneri 24-it qaangiutsinnagit paasissutissat nalunaarutiginnin-nissamut 

immersugassamut nalunaarutigineqassapput. 

 

Pissaanermik atuineq pillugu inatsisip § 20, imm. 4-p malitsigivaa, nalunaarutig­

inninnermut immersukkap assilinera kommunimut najugaqarfigi-samut, mee­

qqap kommunianut angerlarsimaffigisaanut, Naalakkersuisunut taamaatto­

qarpallu meeqqap illersuisuanut imaluunniit innarluutilittut illersuisuanut nassi­

unneqassapput. 

 

Pingasoriarluni nalunaarutiginninnermi immersukkami paasissutissanik nalunaar­

suisoqarsimanngilaq, inatsimmi piffissaliussap nalunaaquttap akunnerisa 24-it 

iluanni. 

 

Arfineq marloriarluni nalunaarutiginninnermut immersukkap assilinera kommu-

nimut najugaqarfigisamut, meeqqap kommunianut angerlarsimaffigisaanut, 

Naalakkersuisunut taamaattoqarpallu meeqqap illersuisuanut imaluunniit in­

narluutilittut illersuisuanut nassiunneqarsimanngilaq akulerunnerup pineraniit 

inatsimmi piffissaliussap ullut pingasut iluanni.  

 

Ataasiarluni paasissutissat nalunaarsorneranni immersukkami tiguneqartumi  

ulluliisoqarsimanngilaq. Tamanna tunngavigalugu paasineqarsinnaanani nalu-

naarsuineq piffissaq eqqorlugu pisimanersoq. 

 

6.2.2. Pissaanermik atuineq pillugu inatsimmi § 21-mi pineqarpoq inummik  

inimillu isersimaffigisaanik misissuinerup nalunaarsorneqarnera aamma nalu­

naarutigineqarnera. § 21, imm. 1-ip malitsigivaa, meeqqap inuttaanik imaluunniit 

inimik isersimaffigisamik misissuinermi ulloq unnuarlu paaqqinnittarfimmi aqut­

sisup taassumalluunniit tullersortaata, akuliunnerup pereersimaneranit nalu­

naaquttap akunneri 24-t qaangiutsinnagit paasissutissat assigiinngitsut nalu­

naarutiginninnermi immersugassamut nalunaarsussagai.  

Pissaanermik atuineq pillugu inatsisip § 21, imm. 4-ta malitsigivaa, nalunaarutig­

inninnermi immersugassap assilineqarnera kommunimut najugaqarfigisamut, 

kommunimut angerlarsimaffigisamut, Naalakkersuisunut, taamaattoqarpallu, 

meqqaap meeqqatut illersuisuanut imaluunniit inuttut  

innarluutillit illersuisuanut, misissuinerup pereersimaneraniit ullut pingasut 

qaangiutsinnagit nassiunneqassaaq. 

 

Pingasoriarluni nalunaarutiginninnermi immersugassap assilineqarnera kommu­

nimut najugaqarfigisamut, meeqqap kommunimut angerlarsimaffigisaanut, 

Naalakkersuisunut, taamaattoqarpallu, meqqaap illersuisuanut imaluunniit  

innarluutillit illersuisuanut, misissuinerup pereersimaneraniit ullut 3 qaangiutsin­

nagit nassiunneqarsimanngilaq. 

 

Ataasiarluni paasissutissat nalunaarsorneranni immersukkami tiguneqartumi  

ulluliisoqarsimanngilaq. Tamannalu tunngavigalugu paasineqarsinnaanani nalu-

naarsuineq piffissaq eqqorlugu pisimanersoq. 

 

Misissuinermut nalunaarusiaagallartumut akissutitut Isumaginninnermut Aqut­

sisoqarfimmit e-mailikkut 9. oktober 2025-mi ilaatigut oqaatigineqarpoq, pis­

saanermik atuinerit piffissaq eqqorlugu nalunaarsorneqartarnissaat aamma nalu­

naarutigineqartarnissaat pillugit aqutsisuugallartoq ilinniartitsisartoq, aammalu 

siunissami pissaanermik atuinerit piffissaq eqqorlugu eqqortumillu nalunaarutig­

ineqartarnissaat qularnaarinniffigissagai. 

 

Tamatuma saniatigut Isumaginninnermut Aqutsisoqarfimmit oqaatigineqarpoq, 

pissaanermik atuinerni nalunaarsuisarnermut nalunaarutiginnittarnermullu nam­

minneq suliassaminnut atatillugu, aqutsisoqatigiinnit periusissat ersarissut qular­

naariffigineqassasut. 

 

Inassutigaara Isikkivimmit qulakkeerneqassasoq, nalunaarsuineq aamma nalu­

naarutiginninneq siunissami pinerit tamaasa piffissaq eqqorlugu pisassasoq. 

Nalunaarusiaagallartumut matumunnga Isumaginninnermut Aqutsisoqarfiup 

oqaaseqaatai tusaatissatut tiguakka. Tamanna tunngavilugu allatut iliuuseqaq-

qissanngilanga. 

7. atuartitaaneq 

 

7.1. Misissuiartornissaq sioqqullugu Isikkivimmit allattugaatigineqartumik ti­

gusaqarpunga, tassani angerlarsimaffiup pissutsit assigiinngitsut paasissutissiis­

sutigivai, ilanngullugu Isikkivimmi pissutsit ajornartorsiutaasut nassuiarneqarlu­

tik. 

 

Allattukkani Isikkivimmiit oqaatigineqarpoq, immikkoortumi matoqqasumi anger­

larsimaffimmit unamminartoqartinneqartoq inissinneqarmasut atuartinneqar­

nissaat qulakkiissallugu. 

 

Nakkutilliinermik Ingerlatsiviup Isikkivik pillugu 2019-mi misissuineq pillugu 

nalunaarusiaani, misissuinissaq sioqqullugu tigunikuusanni, erserpoq, meeqqat 

ilinniartitaanissamik neqeroorfigineqanngitsut pillugit, Isikkivik meeqqat ilinniar­

titaanissaannut neqeroorutinik ujartuilluni aallartissimasoq. Tamatuma saniatigut 

ersersinneqarpoq meeqqat piffissami sivisunerusumi kangerlummi illuaqqamiit­

tartut atuartinneqarneq ajortut. 

Naggataatigullu erserpoq, meeqqanut immikkoortortami matoqqasumi inissin­

neqartunut aalajangersimasumik atuartinneqarnissamik periarfissiisoqanngitsoq. 

 

Misissuinerup nalaani pisortaqatigiinnit oqaatigineqarpoq, innuttaasunit ilinniar­

titsisuniillu angerlarsimaffik immikkoortortarlu matoqqasoq ersigineqartoq, tun­

ngavigavigalugu angerlarsimaffiup parnaarussivittut takorloorneqartarnera.   

 

Siusinnerusukkut Isikkivimmut atasumik ilinniartitsisoqarnikuuvoq immikkoor­

tortaqarfimmi matoqqasumi atuartitsinermik ingerlataqartumik. Tamannali taa­

maattoqarunnaarnikuuvoq. 

 

Pisortamit paasissutissiissutigineqarpoq, pisortaqatigiinnit ilinniartitsisus-saati­

taaneq ilisimaneqartoq. Piffissami sivisuumi angerlarsimaffimmit Isikkivimmut 

atasumik ilinniartitsisoqalernissaa sorsuutigineqarsimasoq. Misis-suiartortitanit 

paasineqarpoq illoqarfiup atuarfii nutaamik pisortartaarsimasut, taassumalu 

kissaatigigaa meeqqat tamarmik atuartinneqartarnissaat. Tamannalu tunngavi­

galugu atuarfimmit akuerineqarsimavoq, atuarfimmi ilinniartitsisut ilaat anger­

larsimaffimmi atuartitsisinnaasoq. Maannamulli tamanna allannguutitalimmik 

malitseqarsimanngilaq, ilinniartitsisut arlaannaalluunniit Isikkivimmi atuartit­

serusunngimmat. 

 

Pisortaqatigiinnit oqaatigineqarpoq tamanna tunngavigalugu piffissami sivisuumi 

immikkoortortaani matoqqasumi atuartitsisoqarsimanngitsoq, illoqarfiup atuarfi­

aniit ilinniartitsisussaqanngimmat. 

 

Pisortaqatigiinnit misissuiartortut paasivaat, Isikkiviup nammineerluni ilinniartit­

sisumik atorfinitsitsinissaa eqqartorneqartarsimasoq. 

  

Isumaginninnermut Aqutsisoqarfiup aallartitaanit oqaatigineqarpoq, meeqqat in­

uusuttullu angerlarsimaffiup avataanut inissiivinni inatsit malillugu atuartussaati­

taanerup malinneqarnissaa annertuumik unamminartinneqartoq. Tamatumunnga 

pissutaavoq, ilinniartitsisut ilinniarsimasut ulloq unnuarlu angerlarsimaffinni ilin­

niartitsinermik ingerlataqartartut, meeqqat atuarfianni ilinniartitsisut ilinniarsi­

masut assigalugit aningaasarsiaqartinneqarsinnaannginnerat. Isumaginninner­

mut Aqutsisoqarfiup aallartitaata tamatumunnga atatillugu oqaatigivaa, ilinniar­

titsisut ilinniarsimasut assigiinngitsumik aningaasarsialersugaanerat isumaqatigi­

issutit taamatut sanarfineqarsimanerannik peqquteqartoq. 

 

Pisortaqatigiit oqaloqatiginerini misissuiatortitanit paasineqarpoq, ulloq unnuarlu 

angerlarsimaffimmi ilinniarsimasumik ilinniartitsisoqalersinnaaneranut, aala­

jangiisuusoq tassaasoq ilinniartitsisup ilinniarsimasup aningaasarsiaqartitaanis­

saa. Isumaqatigiissutit sanarfisaanerat tunngavigalugu tamanna meeqqat inu­

usuttullu ulloq unnuarlu angerlarsimaffinni atuartinneqarnissaannik periarfis­

samut sunniuteqartoq.  

 

Pisortaqatigiinnit misissuiartortut paasivaat, imatut akornutissaqanngitsoq  

angerlarsimaffimmi ilinniartitsisinnaasumik atorfinittussarsiornissaq, kisiannili  

aningaasarsiat pingaaruteqartut, ilinniartitsisutut atorfiup inuttalerneqarsinnaa-

nissaanut.  

 

Isumaginninnermut Aqutsisoqarfiup aallartitaanit misissuiartortut paasivaat,  

ulloq unnuarlu angerlarsimaffiup ataatsimut ukiumut aningaasaliissutit annertus­

susaat ilinniartitsisumik atorfinitsitsisoqarsinnaaneranut pingaaruteqartut. 

Tamatuma saniatigut misissuiartortitanit paasineqarpoq isumaginninnermut 

aqutsisoqarfiup aallaartitaanit nalinginnaasumik ulloq unnuarlu angerlarsi­

maffinnut atatillugu atuartinneqartarnissamik apeqqut tusaatissatut tiguneqar­

toq, ilanngullugu aaqqiissutissatut periarfissat misissorneqassasut. 

 

Misissuiartortitat misissuinerup nalaani paasisaat unaavoq, meeqqat inuusuttullu 

immikkoortortami matoqqasumiinnerminni atuartinneqarsinnaanaviarunanngit­

sut. 

 

Pissuseqataanik misissuiartortitat paasisaat unaavoq, meeqqat inuusuttullu pil­

ersaarusiukkamik kangerlummut inissinneqarsimasut ilinniartinneqartussaati-

taaneq malillugu aamma atuartinneqarneq ajortut. 

 

7.2. Atuarfik pillugu Inatsisartut inatsisaanni nr. 15, 3. december 2012-meersumi 

(matuma kingorna meeqqat atuarfiat pillugu inatsit) kapitalit arfernanni atuarti­

taasussaatitaaneq pillugu malittarisassanik ilaatigut imaqarpoq. 

 

Meeqqat atuarfiat pillugu inatsimmi § 29-kkut aalajangersarneqarpoq kina atu­

artitaasussaatitaanersoq, inatsillu §§ 30 aamma 31-iani aalajangersarneqarput 

atuartitaasussaatitaanerup imaa aamma atuartitaasussaatitaanerup aallartinnera 

il.il. 

  

7.3. Meeqqat atuarfiat pillugu inatsisip aalajangersarpaa atuartitaasussaati­

taaneq. Tamanna aamma Isikkivimmi najugaqartunut atuuppoq. 

 

Taamaattorli aamma paasivara inuusuttut annertunerusumik atuartitaasussaati­

taaneq malillugu atuartinneqanngitsut. Paasinninnera malillugu tamanna  

atuuppoq meeqqanut inuusuttunullu ulloq unnuarlu angerlarsimaffinniittunut, 

ilaatinneqarlutik immikkoortortarmi matoqqasumiittut, aamma meeqqanut  

inuusuttunullu pilersaarusiukkamik kangerlummi illuaqqami inissinneqarallarsi­

masunut.  

 

Paasinninnera malillugu annertuumik ajornartorsiutaavoq, meeqqat- aamma  

inuusuttut pisortat pineqaatissiinerat malillugu inissinneqarsimasut atuartitaa­

sussaatitaaneq malillugu atuartinneqanngimmata.  Meeqqat pisortanit nakkutig­

ineqarput, nammineersinnaalernissaminnullu piginnaanngorsarneqaratik, pisari­

alimmik atuartinneqanngikkunik.  

 

Inassutigaara tamanna Isikkivimmit aaqqiivigineqassasoq, qulakkiissagaalu mee­

qqat inuusuttullu Isikkivimmut inissinneqarsimasut atuartinneqartarnissaat. 

 

Pisariaqarsorigakku aalajangerpunga ulloq unnuarlu angerlarsimafinni atuartus­

saatitaanermut apeqqut qanoq malinneqassanersoq immikkut malersoqqitassan­

ngorlugu immikkoortinniarlugu. Tamanna atuuppoq meeqqat aamma inuusuttut 

ulloq unnuarlu angerlarsimaffimmiittut atuartinneqannginnerannut, ilaatinneqar­

lutik immikkoortortami matoqqasumi meeqqat aamma inuusuttut inissinneqarsi­

masut, kiisalu meeqqat inuusuttullu pilersaarusiornermut ilaatitamik kanger­

lummi illuaqqani inissinneqarsimasut. 

 

Taamaattumik tassunga tunngasoq nalunaarusiami matumani eqqaaqqinneqas­

sanngilaq.  

 

8. Malittarisassat 

 

8.1. Sammisassat 

Misissuineq sioqqullugu angerlarsimaffiup malittarisassai noqqaassutigaakka,  

angerlarsimaffiup immikkoortortanit marluusunit tiguakka.   

 

Angerlasimaffiup immikkoortortaani matoqqasumi malittarisassat maannakkuu­

gallartoq kalaallisuinnaq pigineqarput. Isumaginninnermut Aqutsisoqarfiup aal­

lartitaata misissuinerup nalaani oqaatigivaa, pisariaqalissappat malittarisassat 

angerlarsimaffimmit tamanna qallunaatuunngortillugit nutserumaarai.  

 

Paasinninnera imaappoq, angerlarsimaffimmi immikkoortortaqarfimmut  

matoqqasumut tikinnermi malittarisassat eqqumaffigeqquneqartartut, malit­

tarisassat inimi ataatsimoortarfimmiitinneqartut sulisuniluunniit, amerla-nerpaa­

tigullu najugaqartut namminneq pigisassaminnik tunineqartartut. 

Misissuinerup nalaani pisortaqatigiinnit oqaatigineqarpoq, immikkoortortami ma­

toqqasumi pisortaqatigiinnit 2019-mi isumaginninnikkut eqqartuussinikkullu 

meeqqat inuusuttullu inissinneqarsimasunut malittarisassat assigiisssaar­

niarneqarsimagaluartut. Tamannali iluatsissimanngilaq, tassami angerlarsimaf­

fiup isiginiartussaammagu meeqqat, eqqartuussuteqarnikkut inissinneqartut 

avammut attaveqarnermikkut killilersugaanerugajuttarmata. 

 

Misissuinerup nalaani pisortaqatigiinnit oqaatigineqarpoq, eqqartuussute­

qarnikkut inissinneqarsimasut allakkanik oqarasuaatikkullu nakkutigineqarner­

mikkut killilersugaasartut, kisiannili angerlarsimaffimmit taakkununnga 

sinaakkusiaat aallaavigalugit immikkoortortami matoqqasumi najugaqartut sap­

inngisamik ajunnginnerpaamik sammisassaqartinniarneqartartut. Taamaalior­

niartoqartarpoq ilaatigut immikkoortortami ammasumi najugaqartut immikkoor­

tortamut matoqqasormiut angalaaqatiginerisigut. Angerlarsimaffimmi sullitat 

tassaapput meeqqat inuusuttullu, pisortaqatigiinnillu kissaatigineqarani meeqqat 

inuusuttullu angerlarsimaffimmi inissinneqaqqanermi nalaani immikkoortin­

neqannginnissaat. 

 

Paasisinnaavara Isikkivimmit kissaatigineqartoq immikkoortortami matoqqasumi 

najugallit ukioqatitik allat peqatigalugit sammisassaqartinneqarnissaat, pingaar­

tumik immikkoortortami matoqqasumi najugaqartoq ataasiinnaatillugu. 

 

8.2. Sullitanut assigiinngitsunut immikkoortortami matoqqasumi malit­

tarisassat assigiit atortinneqarneri 

8.2.1. Misissuinerup nalaani pisortaqatigiinnit oqaatigineqarpoq, sulisunut 

ajornartorsiutinik pilersitsissutaasartoq eqqartuussutikkut isumaginninnikkullu 

meeqqanik ataatsikkut inissinneqarsimasoqartillugu. Tamanna peqquteqarpoq, 

aallaavittut eqqartuussiviup aalajangiinera toqqammavigalugu inissitat isumag­

inninnikkullu inissitat assingiimmik killilersugaaneq ajormata, taamaattumillu 

sulisunut atasiakkaanut malittarisassat suut atuunnersut immikkoortinniassal­

lugit unamminarsinnaasarluni. 

Misissuiartortut paasivaat, pisortaqatigiit aalajangersimagaat immikkoortortami 

matoqqasumi inissinneqarsimasunut malittarisassat, pineqartoq isumaginnin­

nikkut imaluunniit eqqartuussuteqarnikkut inissinneqarsi-magaluarpalluunniit as­

sigiimmik atorneqassasut. 

 

Misissuiartortitanit paasineqarsinnaavoq, assigiimmik malittarisassat immikkoor­

tortami matoqqasumi atorneqarnissaat aalajangiunneqarsimasoq, taamanna 

sulisunit aqukkuminarnerummat, taamatullu immikkoortortami eqqissisi­

manerulersitsilluni. 

 

8.2.2. Pissaanermik atuineq pillugu inatsisip kapitali 7-iat imaqarpoq, malit­

tarisassanik allaffigeqatigiittarnernik, oqarasuaatikkut oqaloqatigiinnernik alla­

tigullu avitseqatigiinnernik nakkuliinernik. Pissaanermik atuineq pillugu inatsisip 

§ 18, imm. 1-iata malitsigivaa, meeqqap peqqinnissaa ineriartorneralu illersor­

niarlugu tamanna pisariaqarpat, ulloq unnuarlu paaqqinnittarfinni allaffigeqatigi­

innernik, oqarasuaatikkut oqaloqatigiinnernik allatigullu inunnik erseqqin­

nerusumik taaneqartunik paaqqinnittarfiup avataaniittunik attaveqaqatigiin­

nernik piffissami aalajangersimasumi eqqartuussinertaqanngitsumik nakkutilli­

isoqarnissaa, kommunimi angerlarsimaffigisami kommunalbestyrelsip aala­

jangersinnaavaa. 

 

Pissaanermik atuineq pillugu inatsisip § 18-iata oqaaseqaatitani erserpoq, mee­

qqap avatangiisiminik atassuteqarsinnaaneranik periarfissaanik killilersuinermik 

imalimmik, paaqqinnittarfik najugaqarfilluunniit ileqqorissaarnissamut malit­

tarisassanik nammineerluni eqqussisinnaanngitsoq. Kommunimi angerlarsimaf­

figisami kommunalbestyrelsip aalajangiinera tunngavigalugu taamaallaat nakku­

tilliisoqarsinnaasoq. 

 

8.2.3. Tamatuma saniatigut pissaanermik atuineq pillugu inatsisip § 26-a mee­

qqanut immikkut malittarisassaq atuuppoq ulloq unnuarlu angerlarsimaf-fimmi 

tigummigallagaasunut, eqqartuussisarnermi inatsimmi § 359, tak. § 361, imm. 

2, nr. 3-mi malittarisassat malillugit. 

Tamatuma kingunerivaa, eqqartuussisarnermi inatsisip malittarisassai pulaarto­

qartarnermi allaqatigiittarnermilu atuutissasut meeqqanut, tamanna pillugu 

eqqartuussiviup aalajangiineratigut tigummigallagaasunut. 

 

Pissaanermik atuineq pillugu inatsisip § 26-ata oqaaseqaatitaani erserpoq, aala­

jangersakkami meeqqat pineqaatissinneqarsimasut inissiivimmut taarsiullugu ul­

loq unnuarlu paaqqinnittarfinnut immikkoortumut isumannaallisakkamut inissin­

neqarsimasut pineqarput. 

 

Aammattaaq erserpoq, inuttut kiffaanngissuseqarnermut politiit aalajangigaannik 

killilersuinermik killilersuillutik, isumaginninnikkut oqartussat meeqqamik 

isumaginnissapput. Meeraq suli tigummigallarneqartutut pisinnaatitaavoq. 

 

Politiit pulaartoqarsinnaaneq, anisinnaatitaaneq, allakkanik allatullu attave­

qaqatigiinnernik nakuutilliineq pillugit ersarinnerusumik aalajangersaa-sinnaap­

put. Pinerluttoqarsimaneranik paasiniaanermi pisariaqartinneqarpat, ilaatigut 

meeqqap inissiisarfimmut taarsiulugu allami inissinneqarsimasup pulaarneqar­

nissaanut politiit akerliliisinnaapput. Pulaarneq nakkutigineqassasoq politiit 

aamma piumasarisinnaavaat. Aammattaaq allakkat meeqqamukartut imaluunniit 

meeqqameersut misissornissaat unitsinnissaallu politiit piumasarisinnaavaat. 

Aammalu meeqqap oqarasuaatikkut oqaloqarnissaa imaluunniit allatut attave­

qaqateqarnissaa inummut inissiivigineqartup avataaniittumut inerteqqutigisin­

naavaat kiisalu oqarasuaatitigut oqaluussinerit attaveqaqatigiinnerillu allat tusar­

naaqataaffiginissaanut piumasarisinnaallugu. 

 

8.2.4. Ilisimatinneqarpunga eqqartuussutikkut inissatanut atugassarititaasut 

killilersuutillu ilaatigooriarluni inunnut akulerunnissamut sammisassatigullu 

sakkukillisaaffigineqartarmata, ilaannikkullu meeqqanut isumaginninnikkut 

inissinneqarsimasunut pisuni allani malittarissassat sakkortusaaffigineqar-sin­

naallutik, tamatumunnga ilaatinneqarlutik allakkatigut- oqarasuaatikkut misis­

suinerit, sulisunit immikkoortoqarfimmi eqqissisimatitsiniiaanermi atorneqar­

mata.  

Tamanna tunngavigalugu paasivara, sulisunut angerlarsimaffiup ingerlanneqarn­

era pissutigalugu, assigiimmik sullitanut assigiinngitsunut marluusunut killiler­

suinermikkut assigiissakkanik malittarisassaqartitsiniarsarisut. Tamatuma ilaa­

tigut kingunerisaanik eqqartuussutikkut inissinneqarsimasunut atuuttut aamma 

isumaginninnikkut inissinneqarsimasunut atuullutik.  

 

Siulianili allaaserineqareersutut killilersuinermi ilaatigut attaveqaqatiginnermi 

oqarasuaatikkullu oqaloqateqartarnermi, killilersuutit inissinneqarsimasunut as­

sigiinngissuteqarput, meeraq inuusuttorluunniit isumaginninnikkut imaluunniit 

eqqartuussutikkut inissinneqarsimanersoq apeqqutaalluni. 

 

8.3. Oqarasuaatinik angallattakkanik tabletsinillu atueqqusinnginneq 

  

8.3.1. Immikkoortortami matoqqasumi malittarisassani qupperneq 6-mi oqara­

suaatit, oqarasuaatit angallattakkat, qarasaasiat angallattakkat, tabletsit il.il 

erserpoq: 

 

”Immikkoortortami matoqqasumi mobilit, oqarasuaatit, qarasaasiallu angallattakkat 
atoqqusaanngillat.”  

 

Misissuinerup nalaani pisortaqatigiinnit oqaatigineqarpoq, angerlarsimaffimmit 

meeqqat inuusuttullu eqqartuussutikkut isumaginninnikkulluunniit inissitaanersut 

immikkoortinneqarneq ajortut, taamaattumillu atueqqusinnginneq immikkoortor-

tami tamanut atuuttuusoq.  

 

8.3.2. Pissaanermik atuineq pillugu inatsimmi § 18, imm. 1 malillugu, meeqqap 

peqqinnissaa ineriartorneralu eqqarsaatigalugit tamanna pisariaqarpat, ulloq un­

nuarlu paaqqinnittarfinni oqarasuaatikkut oqaloqatigiinnernik allatigullu inunnik 

erseqqinnerusumik taaneqartunik paaqqinnittarfiup avataaniittunik attave­

qaqatigiinnernik piffissami aalajangersimasumi eqqartuussinertaqan-ngitsumik 

nakkutilliisoqarnissaa, kommuunimi angerlarsimaffigisami kommunalbestyrelsip 

aalajangersinnaavaa. 

 

 ”Isumaginninnermik suliassaqarfimmi pissaanermik atuineq pillugu inatsisartut 

inatsisaannut ilitsersuutaani” (matuma kingorna pissaanermik atuineq pillugu il­

itsersuut), taanna suliarineqarsimavoq Isumaginninnermut, ilaqutariinnut, Sulif­

feqarnermut Nunamullu Namminermut Naalakkersuisoqarfimmit saqqummersin­

neqarsimallunilu 15. oktober 2024-mi, imm. 16-ip ilaatigut malitsigivaa:   

 

”[…] 
 
Pissaanermik atuineq pillugu inatsimmi § 18, imm. 1 malillugu, meeqqap pe­
qqinnissaa ineriartorneralu eqqarsaatigalugit tamanna pisariaqarpat, ulloq un­
nuarlu paaqqinnittarfinni oqarasuaatikkut oqaloqatigiinnernik allatigullu inun­
nik erseqqinnerusumik taaneqartunik paaqqinnittarfiup avataaniittunik attave­
qaqatigiinnernik piffissami aalajangersimasumi eqqartuussinertaqan-ngit­
sumik nakkutilliisoqarnissaa, kommiimi angerlarsimaffigisami kommu­
nalbestyrelsip aalajangersinnaavaa 
[…] 
 
Meeqqat aamma inuusuttut oqarasuaammik angallattakkamik atuinissaannut malit­
tarisassiat inissiiffiusup siunertaanut naleqqiullugit aalajangerneqarsinnaapput. Taa­
maalillunni ilinniartitsinermut aamma ataatsimoorfiusumut akornusersuutaasussaam­
mat assersuutigalugu atuarnerup nalaani nerinerullu nalaani qaqugukkut meeqqat 
aamma inuusuttut oqarasuaatinik angallattakkanik nassataqaqqusaannginnissaat pil­
lugit malittarisassianik ilusilersuisoqarsinnaavoq. Tamatuma saniatigut assersuuti­
galugu meeqqat aamma inuussuttut sinissinnaanissaat qularnaarniarlugu oqarasuaatit 
angallattakkat unnulerneranit tunniunneqartarnissaat aalajangiunneqarsinnaavoq. 
Ataatsimoorfigisaq eqqarsaatigalugu oqarasuaat angallattagaq atorlugu oqaloqateqar­
tarnerit tamarmik inimi ataatsimoorfiusartumi pissannginnissaat, tamatumali mee­
qqap imaluunniit inuusuttup inaani pisarnissaa pillugit malittarisassiortoqarsinnaavoq. 
Taamaalilluni piviusortumik tunngaveqartunik oqarasuaammik angallattakkamik atu­
inissamut annikillisitsisunik suliffimmi malittarisassiaqarsinnaavoq. 
 
Taamaattorli oqarasuaatip angallattakkap atornissaanut mattussivissumik inissiiffik 
malittarisassianik aalajangiisinnaanngilaq. Tassaavoq taamaallaat kommunimi naju­
gaqarfiusumi kommunalbestyrelse angajoqqaat imaluunniit attaveqarfiusut aamma 
meeqqap imaluunniit inuusuttup akornanni mailimik imaluunniit oqarasuaatikkut at­
taveqarfimmik kipisitsinissaq pillugu piffissamut aalajangersimasumut aalajangius­
saqarsinnaasoq, imaluunniit politiit, tigummigallagaqarnissamik siunertaq sianigalugu 
meeqqap imaluunniit inuusuttup immikkoortortami isumannaallisakkami tigummigal­
lagaanerani oqarasuaatikkut oqaloqateqarnissamut imaluunniit allatut ittumik attave­
qaateqarnissamut itigartitsisinnaasut.” 

 

Ilitsersuummi imm. 23-mi naqissuserneqarpoq, meeqqat aamma inuusuttut 

oqarasuaataannik angallattakkanik arsaarinninnissaq, imaluunniit internettimut 

il.il. attaveqarnissamut itigartitsinissaq pillugit ulloq unnuarlu paaqqinnittarfiit 

aalajangiussaqarnissamut inatsisitigut piginnaatitaaffilerneqarsimanngitsut. 

 

Inatsimmik naapertuuttumik tunngaveqartussaanermik aallaaviup kingunerivaa, 

inatsisitigut allatulluunniit inatsisitigut tunngavissiillutik najoqqutassaqarfiusut 

akuerisat atorlugit, pisortat oqartussaatitaat tunngaveqartussaammata. Tassa 

kiffaanngissusiiagaaneq sakkortunerulerangat inatsisitigut tamanna toqqamma-

veqarnissaanut piumasaqaatit sakkortunerulersarput. 

 

Isumaginninnermut Aqutsisoqarfiup misissuinermut nalunaarusiaagallartumut  

e-malikkut 9. oktober 2025-mi akissutitut ilaatigut oqaatigivaa, Isumaginninner­

mut Aqutsisoqarfiup naalakkersuisoqarfik oqartussaaffimmik akisussaasuusoq 

eqqartueqatiginiaraa misissorlugu, tigummigallagaanermut taarsiullugu, eqqar­

tuussutikkut aamma isumaginninnikkut inissitanut sinaakkutissat pillugit ilitser­

suusiortoqarsinnaanersoq. 

 

Tamatuma saniatigut Isumaginninnermut Aqutsisoqarfimmit oqaatigineqarpoq, 

aqutsisuugallartoq malittarisassat allannguutaannik suliaqarsimasoq, sullitat  

piginnaatitaaffiinut naleqqussarlugit. 

 

Paasilluarpara angerlarsimaffimmit immikkoortortami matoqqasumi eqqissisima-

sumik avatangiiseqarnissaq kissaatigineqarmat. Taamatullu aamma paasillu­

arpara, meeqqat inuusuttullu avammut attaveqaqateqartaranni inatsisit assigiin­

ngitsut tunngavigalugit taakkununnga assigiinngitsunik killilersuinerit ilanngul­

lugit, ulluinnarni suliaqarnermi unamminartortaqarsinnaammata. 

 

Taamaattorli isoriasarialittut isumaqarfigivara, Isikkivimmit sullitanut assigiinn­

gitsunut ilaatigullu meeqqanut isumaginninnikkut inissinneqarsimasunut, 

isumaginninnikkut inatsisikkut atuuttunit allaanersumik malittarisassat atortin­

neqarmata, ilaatigooriarlunilu killilersuutaasunik meeqqanut isumaginninnikkut 

inissitanut, isumaginninnermi inatsisimmi tunngavigineqartumit allaanerusumik.  

 

Paasinninnera unaavoq, Isikkivik inatsisitigut tunngavissaqanngitsoq meeqqanut 

isumaginninnikkut inissinneqarsimasunut oqarasuaatinik angallattakknik,  

tabletsinik qarasaasianillu angallattakkanik il.il. atueqqusinnginnissaminut,  

taamaallaat tamanna pisinnaavoq inissinneqartup angerlarsimaffittut kommuni­

anit killiliinissamik allaqatigiittarninni oqarasuaatitigullu sukumiisumik meeqqa­

mut meeqqanulluunniit aalajangersimasunut arlalinnut killiliinissamik aalajangi­

issuteqarsimappat. 

Aarlerinartutut isumaqarfigivara, meeqqat isumaginninnikkut inissinneqarsima­

sut, allakkatigut oqarasuaatitigullu nakkutigisaanermut ilaatinneqanngitsut, 

oqarasuaatiminnik angallattakkanik, tabletsinik kiisalu qarassaasianik  

angallattakkanik il.il. ulluinnarni angerlarsimaffiup atueqqusinatik mattussisi­

manerat. 

 

Eqqumaffigeqquara, Isikkivimmut kommunip angerlarsimaffiusup isumaginnin­

nikkut inissiinermi, inissiinissami piumasaqaatitaliunneqarsinnaasunik isummer­

simanersoq Isikkivimmit eqqumaffigineqassasoq, tamatumunnga ilanngullugu al­

lakkatigut aamma oqarasuaatitigut killilersuusiortoqarsimanersoq. 

 

Inassutigaarattaaq Isikkivimmit malittarisassat naleqqussaqqullugit, oqarasuaa­

tinik angallattakkanik, tabletsinik aamma qarasaasianik angallattak-kanik il.il. 

isumaginninnikkut aamma eqqartuussutikkut inissitanik atueqqusinngilluin­

narneq allaqqajunnaarsillugu. 

 

Inassutigaara Isikkivimmi meeqqat isumaginninnikkut inissitat pillugit  

taamaallaat killilersuutit, isumaginninnermi inatsisikkut toqqammaveqartut at­

ulerneqassasut, aamma kommunip angerlarsimaffiata sukumiinerusumik 

tamanna pillugu aalajangiissutigisimasinnaasaanut tunngatillugu. 

 

Tamatumunnga atatillugu Isumaginninnermut Aqutsisoqarfiup nalunaarusiaagal­

lartumut oqaaseqaatai tusaatissatut tiguakka. Tamanna tunngavigalugu allatut 

iliuseqaqqissanngilanga. 

 

8.4. Energidrikkinik atueqqusinnginneq  

8.4.1. Immikkoortumi matoqqasumi malittarisassani aanngaajaarniutit pillugit 

quppenerit tallimaanni allaqqasoqarpoq: 

  

”Aanngaajaarniutit pillugit inatsimmi, aanngaajaarniutit ilaatinneqartut,energidrik 
aamma imigassaq aalakoornartulik, nakorsaatit aamma ikiaroornartoq angerlarsimaf­
fimmut nassarnissaat, tigumminissaat aamma atornissaat inerteqqutaavoq.” 

 

Misissuinerup nalaani pisortaqatigiinnit oqaatigineqarpoq, maannakkut en­

ergidrikkitorniaraanni 16-inik ukioqalereersimasariaqartoq. Pisortaqatigiinnit 

oqaatigineqarpoq immikkoortumi matoqqasumi ajornartorsiutaasarsimasoq en­

ergidrikkitoreernermi uninngasinnaannginneq eqqissisimasinnaannginnerlu.  

Pisortaqatigiit isumaqarput energidrikkitortarnerup kingunerissanik angerlarsi­

maffimmi eqqissisimanissaq pinngitsoortinneqartartoq taamaattumillu angerlar­

simaffiup malittarisassaanut inerteqquteqalernermi ilanngunneqarsimasoq. 

 

8.4.2. Meeqqanut ulloq unnarlu paaqqinniffinnik pilersitsineq ingerlatsinerlu pil­

lugit Namminersorlutik Oqartussat nalunaarutaanni (matuma kingorna paaqqin­

niffiit pillugit nalunaarut) nr. 50, 31. august 2021-meersumi § 6, imm. 1 aamma 

2-p malitsigivaa, meeqqanut ulloq unnuarlu paaqqinniffiup najukkami malerua­

gassat aalajangersarsinnaavai. Najukkami maleruagassat najugarisap  

siunertaanut perorsaanerullu tungaatigut anguniagaanut naleqqussagaassapput 

ulluinnarnilu ingerlanneqarsinnaaneranut akornutaassanatik. Taamaalilluni mee­

qqat inuusuttullu inissinneqarsimasut piginnaatitaafiinik naleqqutinngitsumik 

killilersuisoqaqqusaanngilaq. 

 

Pissaanermik atuinermi inatsisip ilitsersuutitaani imm. 16-imi ilaatigut imatut al­

lassimasoqarpoq: 
 

”[…] 
 
Suliffimmi malittarisassat inunnit malittarisassianik malinnittussaasutut naatsorsuu-
tigineqartunit ilisimaneqartussaapput, taamaattumik allanneqarsimasariaqarput, 
aamma inissiinerup aallartinnerani, aammalu malittarisassiat allanngortinnerini mee­
qqamut imaluunniit inuusuttumut, kiisalu angajoqqaatut oqartussaassusilimmut tun­
niunneqassallutik. 
 
[…]  
 
Suliffimmi malittarisassat pneqaatissiiffimmi pissutsit ilaattut isigineqassapput. 
Pineqaatissiiffimmi pissutsit paaqqinnittarfinni najugaqarfinnilu meeqqat aamma inu­
usuttut najugaqarnerannik suliarisanik inatsisilersuinernillu nassuiaapput, aammalu 
paaqqinnittarfiup imaluunniit najugaqarfiup siunertaanik tunngavilersorneqar-sinnaas­
sapput. Taamaalillutik pineqaatissiiffimmi pissutsit paaqqinnittarfinni toqqammaviit 
pitsaasut attannissaat siunertaralugu meeqqanut aamma inuusuttunut suliaqarnernut 
malittarisassianik maqarlutillu aamma ilitsersuutinik inississuisin-naapput. Assersuuti­
galugu paaqqinnittarfimmi eqqiluisaarnermut tunngasutut pissutsit isumaginiarlugit 
meeqqat imaluunniit inuusuttut inigisaminni torer-saasarnissaat piu­
masaqaataataasinnaavoq. Taamaattorli malittarisassiat taakku aalajangerneqartut, 
aammalu tamakkuninnga tunngaveqartutut iliuuserisat suliarine-qartut naleqqutinn­
gitsumik inuttut kiffaanngissutsimik killilersuititsissanngillat, allatulluunniit oqimaat­
sorsiortitsissanatik, takuuk ilitsersuummi immikkoortoq 5 malillugu naleqqiussinermut 
tunngavigisaq. Taamaalillutik inatsimmi tunngaviusumi inatsisilersugaasutut kiffaan­
ngissuseqarnermut pisinnaatitaaffinnik akuleruttuusunik suliffimmi malittarisassiat 

inatsisiliussanik imaqarsinnaanngillat. Inuup kiffaanngissuseqarneranut aamma pigin­
nittuussuseqarneranut akuliunnernut, illumik misissuinernut, aamma inuup pigisaanik 
misissuinernut, allakkanik telfoninmillu nakkutilliinernut, aalajangerlugit nikissinnaa­
junnaarsitsinernut, quumik misissuiner-nut, timi atorlugu pissaanermik atuinernut il.il. 
tunngatillugu inissiiffik taamatut iliuuseqarnissaminut inatsisini immikkut ittunik tun­
ngavissaqassaaq, taamaattumillu akuliunnerit taama ittut pineqaatissiiffimmi pissutsit 
aallaavigalugit tunngavilersuutigi-neqarsinnaanngillat.  
 
Suliffimmi malittarisassianut ilaasinnaapput eqqiluisaarnermut malitassat minner­
paaffissaat, pujortartarnermut malittarisassiat, oqarasuaatip angallattakkap 
atorneqarnissaanut malittarisassiat, meeqqat inuusuttullu qaqugu innartarnissaat, 
inigisani qaqugu eqqissisoqarsimanissaa, kiisalu piffissanut nerisarfissanut, fjernsyn­
erfissanut, qarasaasiamik atuinissanut tunngasutut malittarisassiat, qaqugukkut pu­
laartorqarsinnaanerit, aammalu inissisimaffiup avataani inissiiffimmit suliarisanut 
malittarisassat.” 
 

 

8.4.3. Paaqqinniffiit pillugit nalunaarummi § 6, imm. 1 aamma 2 malillugu, mee­

qqanut ulloq unnuarlu paaqqinniffiup malerugassat aalajangersarsinnaavai, na­

jukkami maleruagassat najugarisap siunertaanut perorsaanerullu tungaatigut an­

guniagaanut naleqqussagaassapput ulluinnarnilu ingerlanneqarsinnaanerannut 

akornutaassanatik. 

 

Taasuunakkut takuneqarsinnaavoq inatsisikkut aalajangersaasoqarsimanngitsoq 

inuusuttut 16-it inorlugit ukiullit energidrikkinik pissarseqqusaanatillu imeqqu-

saannginnerannik. 

 

Nalinginnaasumik ingerlatsinermi inatsiseqartitsinermi malittarisassat malitsigi-

vaat, nalimmassaaneq piviusorsiortumik aallaaveqassammat, nalimmassaanerlu 

siunertaminut naleqqukkunnaarpat ingerlatiinnarneqassanngitsoq. Oqaatig­

ineqartut naapertorlugit energidrikkinik atueqqusinnginnerup siunertarivaa,  

angerlarsimaffiup eqqissisimanartuunissaa torersuutinnissaalu.  

 

Apeqqutaavoq Isikkiviup pisut aallaavigalugit malittarisassiuussineq toqqam­

mavittut atorlugu, pissutsit aallaavigalugit malittarisassiaq malillugu killilersuu­

tinik aalajangersaasinnaanersoq. Pisut aallaavigalugit malittarisassiuussineq 

toqqam-mavittut atorsinnaavoq nalimmassaalluni aalajangersaanermi, aamma 

tamatuma atuutsinneqarnerani angerlarsimaffiup ingerlatsinermi siunertarisamut 

qulak-keerinninnissaanik siunertaqartinneqarpat. 

Tamatumunnga atatillugu maluginiarpara nalunaarusiaagallartumut matu­

munnga Isumaginninnermut Aqutsisoqarfiup oqaaseqaataani oqaatigineqarmat, 

aqutsisuugallartoq angerlartsimaffiup malittarisassaanik allannguilluni suliaqarsi­

masoq. 

 

Uangalu paasinnera unaavoq, periuseq oqaatigineqartoq inuusuttut pisinnaati­

taaffiinik annikillisaataasutut isigineqarmat. Kisiannili paasivara Isikkiviup malit­

tarisassai allanngortinneqarsimasut, energidrikkinillu atueqqusinnginneq atorun­

naarsinneqarsimasoq. 

 

Taamaattumik tassunga tunngasumik nalunaarusiami matumani allatut iliuuse­

qaqqissanngilanga.  

 

9. Iliuusissatut pilersaarutit katsorsaanissamilu pilersaarutit 

 

Misissuiartornissaq sioqqullugu Isikkivimmiit tiguakka, angerlarsimaffiup naju­

gaqartut angerlarsimaffiata kommunimiit tigusimasaat, iliuusissatut pilersaarutit 

najugaqartut pillugit suliarineqarsimasunut ulluinut takussutissat. 

 

Takussutissami tassani erserpoq, immikkoortortaqarfinni ammasumi matoqqa­

sumilu najugaqartuni arfiniliusuni, taakkunannga tallimanut iliuusissatut piler­

saarutit ukioq ataaseq sinnerlugu pisoqaassuseqartut, allanilu iliuusissatut piler­

saarutinik suliaqartoqarsimanngitsoq.  

 

Misissuinermi Isikkivimmi pisortaqatigiinnit oqaatigineqarpoq, pisortaqatigiit 

akuttunngitsumik kommuninut iliuusissatut pilersaarutinik nutartikkanik piniarlu­

tik nukingisaaruteqartarsimasut, aalajangersimapajaartumilli inuusuttunut iliuu­

sissatut pilersaarutinik Isikkivik nassinneqarneq ajortoq, naak eqqaasitsissutinik 

nassitsisoqartaraluartoq. 

 

Isumaginninnermut Aqutsisoqarfiup aallartitaata misissuinerup ingerlanerani 

oqaatigivaa, iliuusissatut pilersaarutit nutarterneqartannginneri nalinginnaa­

sumik ajornartorsiutaasoq, ulloq unnuarlu angerlarsimaffinni atuuttuulluni. 

Meeqqat tapersersorneqarnissaannut Inatsisartut inatsisaanni nr. 20, 26. juni 

2017-imeersumi § 47, imm. 1-ikkut kommunalbestyrelsip iliuusissatut piler­

saarutip minnerpaamik ukiumut ataasiarluni iluarsineqartarnissaa qulakkiis­

savaa. 

Pissuseq tamanna pillugu kommuninut akisussaasunut eqqumaffigeqqunikuuara. 

10. Malitseqartitsineq

Isikkivik qinnuigaara sulisut, najugaqartut ilaqutaasullu nalunaarusiamik 

matuminnga ilisimateqqullugit. 

Isikkivik aammattaaq qinnuigaara nalunaarusiami imm. 7.-imi Isikkivimmi 

meeqqat inuusuttullu inissinneqarsimasut atuartinneqarnissaat pillugu 

oqaatigisakka qanoq iliuuseqarnissamut pissutissaqalersitsinersut paasissutis-

siissutigeqqullugu. Isikkivik qinnuigaara paasissutissat Isumaginninnermut 

Aqutsisoqarfik aqqutigalugu nassiuteqqullugit, taamaalilluni Isumaginninnermut 

Aqutsisoqarfiup paaqqinniffiup oqaatigisai pillugit oqaaseqaateqarnissaminut 

periarfissaqarsinnaaqqullugu. Nalunaarusiap matuma assilinera ilisimatitsis-

sutitut Isumaginninnermut Aqutsisoqarfimmut nassiuppara. 

Tamatuma saniatigut qulaani oqareernittut imm. 7-imi ulloq unnuarlu 

angerlarsimaffeqarfiusut tamakkerlugit nalinginnaasumik 

atuartinneqarttussaatitaanermut tunngasoq immikkut qulaajagassatut 

immikkoortinneqarmat. 

Nalunaarusiaq manna 2025-mi ukiumoortumik nalunaarutinni ilanngunneqaru-

maarpoq, nittartakkannilu www.ombudsmandi.gl-imi tamanut saqqummiunneqa-

rumaarluni. 

ILANNGUSSAQ 

Misissuinermi inatsisitigut tunngavigineqartut 

 

Inatsisartut Ombudsmandiat pillugu Inatsisartut inatsisaanni nr. 7, 1. juni 2017-

imeersumi (matuma kingorna ombudsmandeqarnermi inatsit) ombudsmandip 

suliaani inatsisitigut tunngavigineqarput ersersinneqarput.                                       

 

Ombudsmandi Inatsisartunit qinigaasarpoq, tak. ombudsmandeqarnermi inat­

simmi § 1, imm. 1, kisiannili ombudsmandi suliamik ingerlatsinermini Inatsisar­

tunut attuumassuteqanngilaq, tak. ombudsmandeqarnermi inatsimmi § 6, imm. 

1. Kalaallit Nunaanni Namminersorlutik Oqartussat kommunillu ataanni pisortat 

ingerlatsinerisa ilaat tamarmik ombudsmandip sulinerani ilaatinneqarput, tak. 

ombudsmandeqarneq pillugu inatsimmi § 7, imm. 1 uniffik siulleq. 

 

Oqartussaasunut, inuilluunniit, ombudsmandip sulinerani pineqartunut ilaatin­

neqartut inatsisinik atuuttunik unioqqutitsisumik iliuuseqarnersut imaluunniit al­

latut iliorlutik suliassaminnik ingerlatsinerminni kukkussuteqarnernut sumigin­

naanersulluunniit pisuussuteqarnersut ombudsmandip misissussavaa, tak. om­

budsmandeqarnermi inatsimmi § 19, imm. 1. Ombudsmandi isornartorsiuisin­

naavoq, inassuteqaateqarsinnaalluni suliarlu pillugu paasinninnerminik saqqum­

miussisinnaalluni, tak. ombudsmandeqarnermi inatsimmi § 20. 

 

Ombudsmandeqarnermi inatsimmi § 16-inimi uniffik siulleq naapertorlugu, ator­

feqarfiit imaluunniit suliffeqarfiit kiisalu atorfeqarfigisat allat suugaluartulluunniit 

ombudsmandip sulinerani pineqartunut ilaatinneqartut ombudsmandip misissuif­

figisinnaavai. Ombudsmandip misissuinermut taamaattumut atatillugu, §§ 19-

20-p nassatarisaasa saniatigut, pissutsit suliffeqarfiup oqartussaasulluunniit 

aaqqissuussaaneranut ingerlanneqarneranullu tunngasut kiisalu pissutsit suliffe­

qarfiup oqartussaasulluunniit atuisuisa ingerlataasalu suliarineqarnerannut inger­

lanneqarnerannulluunniit tunngasut isummat  

inuppalaassutsimut inunnillu ikiuinermut tunngasut aallaavigalugit naliliiffigisin­

naavai. Tak. ombudsmandeqarneq pillugu inatsimmi § 16 uniffiit aappaat. 

Ombudsmandeqarneq pillugu inatsimmi § 17-mi ersersinneqarpoq, naalliutitsis­

arneq allatullu peqqarniingaartumik, inuppalaanngitsumik imaluunniit nika­

narsaataasumik pinnittarneq imaluunniit pillaasarneq akiorniarlugit Naalagaaffiit 

Peqatigiit (FN-ip) isumaqatigiissutaannut 18. december 2002-meersoq nam­

mineq piumassuseq malillugu ilannguffigineqarsinnaasoq tunngavigalugu nuna 

tamakkerlugu pinaveersaar-titsisutut suliassaq ombudsmandip ilassummi aala­

jangersakkat tunngavigalugit isumagissavaa. 

 

Isumaqatigiissut tuluttut taaguuteqarpoq The Optional Prtocol to the Convention 

Against Torture and other Cruel, Inhuman or Degrafing Treatment or Punishment, 

naalisarlugu OPCAT. OPCAT malillugu isumaqatigissut Udenrigsminsteriap nalu­

naarutaatigut nr. 38, 27. oktober 2009-mi tamanut saqqummiunneqarpoq. 

 

Isumaqatigiissummut ilassutip OPCAT-ip siunertaa tassaavoq sumiiffinni inuit kif­

faanngissusiiagaaffigisaanni nunat tamat suliniaqatigiiffiini nunamilu nammin­

ermi oqartussaasut arlaannaannulluunniit attuumassuteqanngitsut akuttunngit­

sumik misissuiartortarnerinik pilersitsisoqarnissaa, naalliutsitsisarneq allatullu 

peqqarniingaartumik, inuppalaanngitsumik imaluunniit nikanarsaataasumik pin­

nittarneq pillaasarnerluunniit pinaveersaartinniarlug 

 


